MALTA

ID-DISA' PARLAMENT

KUMITAT TAL-KONTIJIET DWAR L-UFFIĊĊJU NAZZJONALI TAL-VERIFIKA

(unedited and unrevised report)

Laqgħa Nru. 11

It-Tlieta, 26 ta' Ġunju, 2001

Il-Kumitat iltaqa' fil-Palazz, il-Belt Valletta, fis-7:35 p.m.

MINUTI

Il-Minuti tal-Laqgħa Nru. 10 li saret fid-19 ta’ Ġunju, 2001 ġew konfermati.

RAPPORT ANNWALI U DIKJARAZZJONIJIET FINANZJARJI GĦAS-SENA 1999

  THE CHAIRMAN (Onor. Lawrence Gonzi): Nistieden l-ewwel lill-Awditur sabiex jagħmel rappreżentazzjoni qasira tal-kontenut ta' dan ir-rapport, forsi jekk hemm xi punti partikolari li xtaq jiġbed l-attenzjoni tagħhom.  M'hemmx għalfejn wisq dettal f'sens ta' preżentazzjoni ġenerali u mbagħad jekk ikun hemm xi mistoqsijiet min-naħa tal-kumitat, inkunu nistgħu nagħmluhomlok u tweġibhom.

  IS-SUR JOSEPH G. GALEA (Awditur Ġenerali):  Sur President, nixtieq nibda biex nagħmel aċċenn għal xi riferenza li jiena minn dan il-Kumitat inkun qed nistenna anke daqsxejn ta' direzzjonijiet, fis-sens li fejn inqala' l-kunċett ta' l-insurance tal-vetturi privati u pubbliċi li għandna fin-national audit office, fejn qabel konna qed ninxurjawhom, illum-il ġurnata wara dik m'għandniex ninxurjawhom għaliex ħadna d-deċiżjoni li la l-gvern huwa self-insured, m'hemmx għalfejn ninxurjaw.  

  L-oħra, xi riferenza li għamilna għaliha konna li nixtiequ li l-PAC jagħmel xi mawra biex ninvistaw in-national audit office u Westminster biex naraw nistgħux intejbu l-operat tagħna.  L-Onor. Brincat hawnhekk fuq dan 'il quddiem forsi jista' jagħmel xi aċċenn.  Nisa’ ngħid li din il-laqgħa saret u  kienet ta' suċċess kif jista' forsi jgħidilkom aktar ‘il quddiem l-Onor. Brincat.  

  Fl-audit plans konna qegħdin ngħidu nħarsux lejn il-pettegollezzi.  Qed nippruvaw li kemm jista' jkun dawk li huma pettegollezzi ma narawhomx, pero` aħna u għaddejjin qed niċċekkjaw ġieli niltaqgħu ma' l-affarijiet li huma żgħar, pero` żgħar across the board.  Jekk kemm-il darba huma across the board allura ngħidu li hemm xi ħaġa ħażina fis-sistema u jkollna għalhekk niġbdu l-attenzjoni tad-dipartiment konċernat.  Kif taraw u kif forsi wieħed jara mir-rapport annwali li għamilna, dan ikopri ħafna attivitajiet tal-gvern u kemm jista' jkun nagħmlu anke value for money exercises.  

  Fuq il-performance jew value for money audits, tajna promessa li fis-sena 2001 nagħmlu xi tlieta jew erba' fl-ewwel tlieta jew erba' xhur tas-sena u  għandi l-pjaċir ngħidilkom li għamilna dawn l-eżerċizzji u ppubblikajnihom u issa qegħdin għall-konsiderazzjoni tal-PAC.

  Rigward ir-recruitment qegħdin nippruvaw dejjem inkomplu nżidu fuq li għandna mhux bħala numru, in-numru se jkun kważi kważi mmaterjali, li għandna bżonn issa l-qabża fil-kwalita`, fis-sens li għalkemm issa l-preżenza ta' l-uffiċċju tiegħi qed tinħass fid-dipartimenti kollha tal-gvern, nixtiequ issa li nibdew inkunu proattivi min-naħa tagħna billi meta niġbdu l-attenzjoni ta' xi dipartiment jew xi ministeru aħna nkunu f'pożizzjoni li anke minn hawn u minn hemm, barra li nipprovdu opinjoni, nagħtu wkoll xi parir għaliex għada pitgħada jiena nqis li l-Uffiċċju Nazzjonali ta' l-Awditur għandu jservi anke ta’ aġenzija ta' konsultazzjoni l-għaliex l-expertise li jista' jakkwista l-impjegat li hemm hemm ġew huwa tremend għaliex għandu l-operat kollu mmaġinabbli li għandu l-gvern taħt il-konċentrazzjoni tiegħu u allura għada pitgħada, wieħed jista' jibda jistabbilixxi best practice manuals ċkejknin mingħajr ma joqgħod jimponi imma jikkopja x'inhu jsir barra u x'inhu jsir anke fil-private practice u naraw kemm hu possibbli li jiġi applikat anke fis-settur pubbliku.

  Il-PAC, bħalma tafu, huwa l-klijent prinċipali tagħna, qed nagħmlu mill-aħjar biex kemm jista' jkun dak li għandu bżonn u l-kooperazzjoni meħtieġa aħna mill-aħjar li nistgħu qegħdin nagħtuha u qed jidher ir-riżultat ukoll għaliex il-PAC matul dawn l-aħħar xhur qiegħed ikun l-aġent li permezz tiegħu dawk l-areas li qed nindirizzaw li hemm bżonn ta' korrezzjoni jew direzzjoni ġdida, permezz ta' deċiżjonijiet,  rakkmandazzjonijiet u instigazzjonijiet min-naħa tal-PAC, jidhru li qed jaslu fejn għandhom jaslu mal-gvern.

  Waħda mill-affarijiet li għalkemm tidher li hija żgħira imma fil-kunċett tagħha hija goffa, rajniha li sena wara sena konna qed nosservaw li d-dipartimenti tal-gvern qed jixtru bil-local purchase orders u jħallsu mingħajr ma jkollhom il-VAT invoice.  Aħna esiġejna għal darba, tnejn, tlieta fir-rapporti u wieħed mill-Membri tal-PAC osserva li l-effett ta' din l-instigazzjoni kontinwa qiegħda tinħass għaliex id-dipartimenti qegħdin jitolbu sine qua non il-VAT receipt.  Jiddispjaċini ngħid li hemm areas li xorta għadna qegħdin nimxu warajhom għal xi raġuni li forsi jafuha huma imma aħna qed nesiġu li ma jsirx xiri mingħand min ma jagħtix l-irċevuti li titlob il-liġi.  Dik waħda mill-affarijeit li qed inħossu li qed tkun effettiva minħabba li qed nitolbu aħna darba wara l-oħra.

  Sur President, lil dan il-Kumitat nixtieq ninfurmah li din is-sena u s-sena l-oħra kienu mpenjattivi ħafna bejn l-applikazzjoni li l-Gvern qiegħed imexxi biex wieħed jara l-kondizzjonijiet l-acquis ta' l-Unjoni Ewropea u allura kellna ħafna eżerċizzji biex nikkomparaw il-liġi tagħna, biex nikkomparaw l-esiġenzi tal-liġi li titlob l-European Court of Auditors, qed ikun impenjattiv billi kellna nżuru l-uffiċċju ġewwa Luxembourg ta' l-istess European Court of Auditors u huma min-naħa tagħhom ġew għandna sabiex jaraw l-operat tagħna first impressions li jieħdu u barra minn hekk kellhom interventi wkoll mal-managers fejn sarulhom domandi fuq areas speċifiċi ta' interess għall-istess European Union u għandi l-pjaċir ngħid li aħna ħadna ċertifikat li Malta qiegħda minn dak il-lat tradizzjonalment għandha audit infrastructure tajba u li tasal għal-livelli mitluba.  B'danakollu m'aħniex nagħtu ċans, dejjem qegħdin nattendu anke f’forma ta' liasion officers ma' dawn l-applicant countries biex jekk hemm xi areas li aħna nistgħu kemm jista' jkun intejbu, aħna qegħdin lesti biex intejbuhom.  

  Waħda mill-inizjattivi li ħadna, u swiet l-għaliex huma ħadu anke kopji tar-rapport li għandna, fejn meta għamilna s-sena l-oħra r-rapport fuq l-internal audit activities li qegħdin isiru.   Permezz ta' żewġ professuri fl-Universita`, flimkien man-nies tiegħi, għamilna rapport, liema rapport il-Gvern aċċettah, effettivament m'għadhiex daqshekk frivola imma saret issa anke taħt il-Kabinett u sirt naf ukoll miċ-ċirkolarijiet li ħarġu li diġa` beda jopera u qed jopera b'ċerta attivita' u nisperaw li din tkompli u anke bejnietna jkun hemm ċerta relationship li wieħed jikkoltiva għall-ġid ta' l-internal control across the board fil-gvern kollu.  

  Meta għedt dan kollu, qed ikollna wkoll, fl-environment area ħadna u qed nieħdu parti attiva, tant li mir-riżorsi li għandna kelli nieqaf għaliex talbuna li niċċerjaw ċerti kumitati imma r-riżorsi tagħna ma tantx jippermettu ħlief li nipparteċipaw bħala liaison officers f'dawn l-attivitajiet.   Fl-environmental audit jidħlu  - ir-riżorsi taħna huma limitati pero` qegħdin nippruvaw nitgħallmu - kemm it-tniġġiż tal-klima, ta' l-art, tal-ħamrija u saħansitra anke t-tniġġiż ta' l-ibħra.  Kellna intervent fejn talbu li jagħmlu anke fuq il-baħar, minħabba l-logistics ta' Malta qgħadna attenti għaliex sensittivi ħafna għaliha, kienu għadhom kif ġraw żewġ accidents gravi ħafna fejn kien hemm il-bandiera ta' Malta u anke saħansitra ħadt parir min-naħa tal-Foreign Affairs safejn għandi nasal għaliex ċerti areas, għalkemm huma dovuti għall-audit, hemm ċerti affarijiet li huma ta' Malta u allura wieħed joqgħod attent safejn jista' jasal.  Effettivament tawni l-clearance li we can go għaliex huwa għadu fuq l-istat akkademiku, m'hemmx affarijiet li bihom se  nħammru wiċċna mad-dinja kollha jew nikxfu idejna, eċċ., u allura qegħdin neħduha minn dak il-lat.  

  Domanda li qegħdin inpoġġu sabiex ir-rapporti tagħna lejn il-Parlament ikunu aktar effikaċi, fil-liġi għandi inkarigu sħiħ u qawwi fejn qed jitlob minna li ninforma lill-Parlament jekk kemm-il darba satisfactory procedures have not been established to measure and report the effectiveness of expenditure programmes, where such procedures should reasonably have been established.  Effettivament fir-rapport li ppublikajna f'Diċembru, li jkopri s-sena 1999, għamilna daqsxejn ta' aċċenn - rapport ċkejken - fuq benchmarking għaliex hawnhekk il-liġi stess qed titlob li għandu jkun hemm.  U naħseb li għal management aħjar ta' riżorsi li huma daqshekk skarsi u daqshekk prezzjużi għal Malta, jitlob li dawn l-affarijiet, kif xi ħadd kien aċċenna …  Aħna nistgħu nidħlu fl-accountability ta' individwi ta' dipartimenti?  L-uffiċċju tiegħi jista' jiġbed l-attenzjoni pero` m'għandux is-setgħa li jagħmilha tal-pulizija u jarresta lil dak li jkun.  Niġbdu l-attenzjoni biex minn hemmhekk, jew id-dipartiment konċernat jew inkella l-PAC jagħti direttivi biex wieħed jista' jindirizza dawn l-areas.  U meta għedt dawn l-affarijiet, irrid ngħid wkoll li mal-heads of departments u mal-permanent secretaries – kien għamel aċċenn għaliha wieħed mill-Membri hawnhekk - għalkemm m'aħniex niltaqgħu on regular basis kull ġimgħa jew kull xahar, pero` ir-rapporti li qegħdin niġġeneraw, kemm finanzjarji u anke ta’ performance, qegħdin nitkellmu l-ewwel f'livell tal-kap tas-sezzjoni konċernata, mill-kap immorru għall-kap tiegħu u mill-kap tiegħu finalment qegħdin niltaqgħu wkoll anke mal-permanent secretary.  U dan qed nagħmluh formalment u informalment; formalment fis-sens li nagħmlu report u jekk hemm xi kummenti fuqu jista' jsir u jagħmilulna u aħna nkunu nistgħu nindirizzaw ruħna mbagħad fid-dawl tar-risposti tiegħu, imbagħad finalment nagħmlu anke exit conference billi niltaqgħu mal-permanent secretary u mal-kap tad-dipartiment biex dak ir-rapport li nkunu se npoġġu fuq il-Mejda nkunu klerjajnih.

  Pajjiż ieħor li qed nikkupjawh, xi ħadd qallu forsi li qed ikun rapport ta' kompromess.  U r-risposta kienet, u jien qbilt magħha u għamiltha l-istess, hija kompromess hemm mod kif tadatta għalih.  Jekk ħaġa hija sewda ma tistax tgħidilha li hi bajda.  Fl-intervall, jekk hemm ħames areas li qed niġbdu l-attenzjoni għalihom għaliex sibna xi ħaġa gravissima, dawk m'humiex se jiċċaqilqu u se jibqgħu hemmhekk; forsi tagħti spjegazzjoni għaliex ħaġa saret hekk u ma saritx mod ieħor, nesponu anke l-opinjoni tan-naħa l-oħra, pero` dak li għandu jidher, jidher.  Aħna m'aħniex f'pożizzjoni li nagħmlu rivoluzzjoni, bħalma għedna fil-passat naħseb li waħda mill-ħsebijiet tiegħi hija li nagħmlu evoluzzjoni, kemm fil-ħsebijiet, kemm fix-xogħol u anke fl-andament. Din hija biċċa xogħol li tinvolvi ambizzjoni ftit kbira u l-Bambin jgħina.  Bir-riżorsi li għandna qegħdin fil-bidu, ma ngħidx li wasalna, imma qegħdin fil-bidu biex inkunu poġġejniha fuq pedamenti sodi.

  Sur President, jien nista’ nieqaf hawnhekk għalissa; jekk hawn xi Membru li jixtieq jagħmel xi domandi  jien nirrispondih mill-aħjar li nista’. 

  THE CHAIRMAN:  Grazzi.  Hawn kummenti jew mistoqsijiet?  L-Onor. Leo Brincat.

  ONOR. LEO BRINCAT:  Kumment żgħir biex ma neħux il-ħin ta' din il-Kamra.  B'riferenza għal dak li qal is-Sur Galea vis-a-vis l-PAC, nikkonferma dak li qal huwa stess, affjatament aħjar bejn l-NAO u l-PAC.  Naħseb li ż-żjara li għamilna l-Ingilterra serviet ta' ġid għall-maġġoranza assoluta tal-Membri tal-PAC u naħseb li f'dawn l-affarijiet m'hemm xejn ħażin li wieħed jipprova fil-learning curve tiegħu jikkopja parlamenti li ilhom stabbiliti ħafna aktar minna f'dawn il-proċeduri.  

  Li kelli in summary nelenka tliet areas li permezz tagħhom irnexxielna forsi nagħmlu passi żgħar imma importanti ‘l quddiem huma, waħda li jkun hemm closer liaison ma’ l-NAO innifsu, it-tieni nett li minflok ma noqogħdu naqbdu r-rapport ta' l-Awditur Ġenerali u nifħlu f'kull linja b'mod sfukat, biex ngħid hekk, qegħdin nidentifikaw minn qabel l-areas li ż-żewġ naħat iħossu li l-aktar li jirrikjedu attenzjoni u naqbdu items individwali u b'hekk l-effort ta' kull wieħed u waħda minna qiegħed ikun aktar iffokat fuq dawn l-areas partikolari.  Naħseb it-tielet punt huwa li b'mod ipprogrammat permezz ta' laqgħa informali li għamilna ma’ l-NAO irnexxielna anke nfasslu outline tal-work schedule tagħna bħala PAC ħalli l-Kumitat ikun skedat aħjar fil-ħidma tiegħu u minflok ma nagħmlu fuq item waħda forsi nagħmlu sitt laqgħat u fuq item aktar importanti nagħmlu laqgħa waħda, nippruvaw nistabbilixxu bilanċ bejn il-ħidma statutorja tal-PAC, ċerti rapporti li jitqiegħdu fuq il-Mejda tal-Kamra biss ma jiġux diskussi fil-Kamra nnifisha, kif ukoll qed insibu ħin adegwat biex niddiskutu rapporti li jkun tella' l-NAO innifsu.  Ovvjament għad baqa' ħafna x'nitgħallmu u ntejbu imma naħseb li din l-esperjenza taż-żjara li kien hemm fl-Ingilterra serviet ta' ġid kif servew żjarat oħra fl-imgħoddi f’Kumitati oħrajn.

  THE CHAIRMAN:  Grazzi.  Rimarki?  Il-Ministru tal-Finanzi.

  ONOR. JOHN DALLI (Ministru tal-Finanzi):  Fuq l-introduzzjoni li għamel l-Awditur Ġenerali xtaqt nagħmel żewġ kummenti bażikament.  L-ewwel wieħed kien fuq l-environmental audit li semma.  Fl-opinjoni tiegħi wieħed irid joqgħod attent li billi issa anke qegħdin jinħatru dawn ir-regolaturi li għandhom ċerta responsabbiltajiet ta' kwalita` fl-environment - u l-environment huwa wieħed minnhom -  ma jkollniex sitwazzjoni li wieħed imur f'saqajn xulxin bażikament u allura wieħed irid jara eżattament x'inhuma l-funzjonijiet ta' regolatur li qiegħed jiġi istituzzjonalizzat u li għandu r-responsabbilta` li jżomm audit fis-sens ta' quality audits kemm fuq l-ibħra, fuq l-arja u affarijiet oħra minn dawn.  Pjuttost milli l-Uffiċċju ta' l-Awditur jidħol hu direttament f'dawn it-tip ta' audits, naħseb li jrid jillimita ruħu -  jekk ikolli nagħmel suġġeriment -  biex jivverifika li dawn it-tip ta' kontrolli qegħdin isiru b'mod effettiv.  U allura wieħed irid joqgħod attent li nkunu kompatibbli ma' xulxin u kumplimentari għal xulxin b'dan il-mod.  

  L-aħħar kumment li rrid nagħmel huwa dwar ir-rapporti li jagħmel l-Awditur minn żmien għal żmien.  Għamel rapporti fuq ħafna setturi speċifiċi u xtaqt nistaqsi x'follow up isir fuq dawn ir-rapporti għaliex jiena wisq nibża' li għandna sitwazzjoni fejn isiru ħafna rapporti pero` imbagħad speċi t-trust biex dawk l-affarijiet li l-Awditur ikun qiegħed jelenka li għandhom bżonn ta' korrezzjoni fil-fatt ikunux saru.  Bħala case in point - għalkemm mhux fuq dawn ir-rapporti speċifiċi imma fuq rapporti oħrajn -  anke ssemmew  l-irċevuti tal-VAT u kif jitħallsu, naturalment dan hemm responsabbilta` speċifika kif isir dan.  If anything responsabbilta` ta' l-uffiċjal fid-dipartiment konċernat li jkun qiegħed japprova dawn l-ispejjeż, hemm responsabbilta` finalment fit-Teżor li qegħdin jagħmlu ħlasijiet fuq invoices li huma illegali bażikament.  U jekk hemm xi ħadd li jrid jagħti eżempju ta' adherence ma' liġi bħal tal-VAT għandu jkun proprju l-gvern.  Pero` fejn naslu?  Jekk finalment ma narawx li l-accountability verament qed jerfagħha xi ħadd, se nibqgħu inparlaw u ma jiġri xejn. Jiena ma nafx eżattament ir-responsabbilta` ta’ min; l-Awditur ikun elenka r-rapporti tiegħu pero` jrid ikun hemm mekkaniżmu.  Issa huwa semma l-PAC li għalkemm m'għandux awtoritajiet eżekuttivi, għandu l-fakulta` li jerġa' jaċċenna u jenforza it-trail ta' l-accountability pero` naħseb li għandu jkun hemm anke min-naħa ta' l-Awditur, l-insistenza u l-identifikazzjoni ta' min finalment huwa responsabbli għaliex jekk se noqogħdu nduru mal-lewża u ma niddentifikawx speċifikament min hu responsabbli, se nibqgħu għaddejjin kulħadd jibqa' billi ħa.

  THE CHAIRMAN:  L-Onor. Carmelo Mifsud Bonnici.

  ONOR. CARMELO MIFSUD BONNICI:  Sur Galea, l-ewwelnett nikkumplimentak tar-rapport li sar rigward il-promotion of heritage sites li kien tajjeb ħafna u kien elenka l-affarijiet mill-aktar ċar, forsi affarijiet li kienu ilhom jingħadu imma kien hemm bżonn li jsir rapport min-naħa tagħkom li fih jiġu elenkati l-affarijiet b'mod mill-aktar ċar daqs il-kristall.  Jiena mqabbad ma' l-idea ta' l-internal audit u x'qed jiġri fl-internal audit tad-dipartimenti.  Is-sena l-oħra staqsejtek dwar din il-ħaġa u llum xtaqt nistaqsik xi progress kien hemm fuq din il-kwestjoni.  

  Skond il-liġi intom għandkom ukoll il-poter ta' l-investigazzjoni.  Issa dan il-poter nifhmu li huwa ftit aktar minn sempliċi talba għall-informazzjoni u din tingħata.  Jiġifieri l-liġi qed tipprova tagħtikom aktar saħħa fl-enforzar ta' l-id tagħkom għax intom finalment il-watchdog tal-gvern ta’ x’jiġri fid-dipartimenti.  Xtaqt nistaqsi kemm dan ġie eżerċitat, jekk ġiex eżerċitat b'mod tajjeb, x'ostakoli sibtu, u jekk kemm-il darba l-politika li inti qed issemmi ta' l-evoluzzjoni ta' l-ideat, hijiex se tieħu l-istess żmien li ħadet biex mix-xadina saru l-bnedmin jew inkella hemmx bżonn li wieħed jagħmel rivoluzzjoni u jkollu ftit aktar accountability.  Jien naħseb li l-internal audit hija sine qua non; ma tistax f'dan il-pajjiż, f'dan l-istat li aħna ma jkollniex internal audit f'kull dipartiment u f'kull post.  Issa jekk inti kellek ostakolu jew kellek nies li ma jridux jagħmluh, tajjeb li aħna nkunu aware minn din il-ħaġa pero` umilment nitolbok li tagħfas aktar fuqha fil-ħidma tiegħek.  

  Semmejt ukoll li hemm xi rapporti oħra li qed jiġru ppreparati fl-istess linja bħal dan tal-heritage jew primary health care.  Tista' jekk jogħġbok tgħidilna f'liema linja  qegħdin tgħaddu?  Rajt ukoll l-accounts tagħkom u jekk rajt tajjeb din is-sena qegħdin tagħmlu envisaging li se ttellgħu l-ispiża b'mod qawwi f'dik li hija konsulenza; fil-fatt l-ispiża se titla’ għal Lm134,000.  Qed ngħidlek mill-memorja ma nafx jekk iniex korrett fil-figuri.  Xtaqt ukoll ftit aktar li wieħed jiċċara ftit jekk hux din minħabba f’xi raġuni partikolari jew hux minħabba fl-espansjoni.  U l-aħħar ħaġa li xtaqt nistaqsi hija dwar kemm il-librerija fl-NAO żdiedet, kemm hemm aktar materjal available għan-nies.  

  THE CHAIRMAN:  Is-Sur Galea.

  IS-SUR JOSEPH G. GALEA:  Mr Chairman, osservajt li bejn wieħed u ieħor ħafna mid-domandi li saru issa huma follow-up ta' x'inhu jsir.  Il-follow-up – u hawnhekk hawn iċ-chairman tal-PAC pero` jien se nelenka min-naħa tiegħi -  il-PAC konna għamilna suġġeriment, liema suġġeriment ġie adattat, li qed nippruvaw nikkupjaw x'qed isir f'pajjiżi oħra.  F’pajjiżi oħra għandhom it-Teżor li huwa l-fulcrum li jkun dejjem preżenti waqt is-sezzjonijiet tal-PAC biex josserva u jagħti kas x'inhu jieħu l-linja l-PAC and he goes back to his office u jiddissimina dawk id-deċiżjonijiet.  Barra minn hekk il-PAC ġewwa l-Ingilterra joħroġ rapport fejn jelenka mid-debate d-deċiżjonijiet li jkunu ttieħdu, li joħorġu mir-rapport li jkun iġġenera l-istess Awditur Ġenerali pero` anke mid-deċiżjonijiet li jkunu ttieħdu kemm mill-PAC mill-Membri stess u anke mill-head of department jew permanent secretary li jkun qed jiġi ntervistat dak il-ħin. Dak jagħmel il-homework u flimkien mat-Teżor jieħdu deċiżjonijiet u wara jiġu għand il-PAC u jinfurmaw liċ-Chairman u jgħidulu “suggestions 1,3,4,7 adattajniha diġa`, suggestions 2,6,8 għadhom qegħdin jiġu studjati u suggestions 5 u 9 naħsbu li se nadattawhom aktar ‘il quddiem”.  Jiġifieri dak huwa bħala follow-up.  Jiġifieri l-Awditur kważi kont se ngħid gallarija, fis-sens li l-liġi ma tagħtihx forza li jimponi, ħlief finalment name and shame forsi, that’s all; m'hemmx dik il-forza.  Il-forza trid tiġi mill-istess amministrazzjoni u mill-istess head of department bil-permanent secretary li  kemm jista' jkun jaraw li d-deċiżjonijiet jew l-attenzjonijiet li nkunu ġbidna, jiġu attwati biex jiġu corrected.  Dik bħala area min-naħa tagħna.

  Issa semmejt ukoll li l-liġi tagħtina poteri nvestigattivi.  Fil-fatt aħna nistgħu nagħmlu inkjesti taħt l-Inquiries Act.  Nista' ngħidilkom li kellna esperjenza li  kienet iebsa għalina għaliex l-ewwelnett l-ewwel darba li ġiet applikata b'tali mod li ttieħdet ix-xiehda apparti verbali ġuramentata wkoll, kellna biċċa xogħol meta ġejna biex nieħdu l-għajnuna imma msieken kellhom bżonn l-għajnuna stess t-tajpisti li għandhom il-Parlament, biex minn fuq it-tape nagħmluh manuscript, eċċ., u ħadilna ħafna volumi.  Finalment lestejna l-eżerċizzju, għaddejnih lill-Gvern u dan min-naħa tiegħu għaddih lill-PAC.  Qed nirriferi għar-rapport fuq l-NAC.  Pero` nispera – u nispera b’ċerta serjeta` ‑ li ma jkunux daqshekk ta’ spissi b’mod speċjali li għadna qegħdin naqbdu t-triq biex naraw kif se nimxu ‘l quddiem.  Imma jekk kemm-il darba l-PAC jesiġi dak mingħandna, aħna nippruvaw nagħmlu l-almu kollu tagħna biex naslu għaliha.

  Ħaġa oħra wkoll hija l-poteri li jien nista’ nirrikmanda lill-Ministru ta’ dak id-dipartiment biex individwu – u jrid jiġi individwalizzat, u d-diffikulta` fil-passat kienet din – jiġi surcharged bid-differenza b’xi telf ta’ xi riżorsi li jkun tilef il-Gvern minħabba nuqqas ta’ azzjoni jew minħabba l-azzjoni ħażina li tkun saret.  S’issa fil-passat dawn il-poteri kienu hemm minn dejjem anke fil-liġi l-oħra u meta kont għadni nikkonsulta ruħi ma’ l-Avukat Ġenerali kien tani x’nifhem li l-possibbilta` li you pin somebody fis-sistema kif taħdem tal-Gvern hija tant diffiċli li kulħadd kien jibża’ jieħu dawk il-passi.  Jiena ma rridx nagħmilha ta’ prużuntuż fejn ħaddieħor kien daqshekk jibża’, pero` jien għandi ġurament li lill-Parlament nagħtih l-aħjar xogħol li nista’ nagħti u jekk kemm-il darba jkun hemm area fejn ikun hemm dubju jiena lest biex nieħu parir mingħand l-avukat li għandna aħna u naraw dawn il-passi jistgħux jittieħdu.  Pero` s’issa dejjem qegħdin nimxu li l-klijent kemm jista’ jkun ma nagħmluhx li jagħlaq il-kxaxen u l-bwiet malli jara lil xi ħadd min-nies tiegħi u allura hemm dak iċ-ċertu andament bejnietna mhux li nieħdu l-affarijiet in the light way imma li ma neħduhiex b’dak is-sens li qisna qbadna lil xi ħadd.  Għad hemm tendenzi antiki li taqbad lil dak li jkun u tieħu gost li tkun qbadtu.  Dik hija bħala sistema ta’ kemm il-forza hija limitata.  

  Issemmiet ukoll il-funzjoni u xi progress kien hemm fuq l-internal audit.  L-internal audit kif spjegajna għamilna dak ir-rapport, ir-rapport ġie adattat mill-Gvern, il-Gvern qiegħed jagħmel recruitment barra li għamel direttorat apposta li huwa responsabbli lejn is-segretarjat tal-Kabinett, jiġifieri tah dak l-istatus u mill-informazzjoni li għandi għaliex tant għadu fil-bidu tiegħu li ma naħsibx li huwa ż-żmien li jmur jara wieħed x'inhu jagħmel.  Pero` bejnietna għandna rapport li qed jiżviluppa biex naraw li l-ewwelnett ma niddupplikawx ċerti xogħlijiet u t-tieni nett, jekk għandhom bżonn l-għajnuna tagħna aħna nagħtuha, jekk għandna bżonn l-għajnuna aħna, huma jagħtuha wkoll.  Importanti pero` li d-direzzjoni li ħadu issa, li apparti l-internal audit, għandu jkun hemm internal control tajjeb.  U internal control tajjeb f'kull sezzjoni fejn hemm nefqa u fejn hemm ħruġ ta' flus u dħul ta' fondi, għandu jkun hemm nies b'ċertu training u knowledge biex ir-regolamenti, apparti li jkunu jafuhom kif jitolbu l-kotba u kif jitolbu l-istruzzjonijiet li jkun hemm, imma fil-prattika jużawhom ħalli jkun hemm veru kontroll intern.  Allura x-xogħol ta' l-internal audit, ma ngħidx jeħfief, imma jkun jista’ jiffoka fuq affarijiet aktar importanti, u filwaqt li l-NAO jikkonċentra mbagħad fuq affarijiet li huma aktar across the base li huma corporate.

  ONOR. CARMELO MIFSUD BONNICI:  M’iniex se nistaqsik jekk intix sodisfatt bil-progress li qed isir minn dan id-direttorat għaliex ovvjament m'huwiex responsabbilta` tiegħek, imma inti kif tarah qed jiżviluppa dan id-direttorat?  Qed jiżviluppa fil-linja t-tajba?  Qed jiżviluppa bil-veloċita` li wieħed jistenna li din tiżviluppa jew għad fadlilna nerġgħu niġu forsi sena oħra u ngħidu li dan id-direttorat imissu stabbilixxa l-internal audits f'żewġ dipartimenti jew tlieta.   Taħseb li sas-sena li ġejja se jkun hemm l-internal audit fid-dipartimenti kollha bir-rata li huwa għaddej?

  IS-SUR JOSEPH G. GALEA:  Jiddispjaċini ngħid li ma tantx jiena f'pożizzjoni li nagħti din l-informazzjoni daqshekk dettaljata u soda.  L-aktar li nista' ngħid milli rajt s'issa - u li rajt huwa li tkellimna piu` o meno kif se jibdew, qed jirreklutaw, xi kwalita` ta' nies qed jirreklutaw, x'kondizzjonijiet qed jagħtuhom - jidher li mexjin on the right track.  Kemm se jdumu ma nistax ngħid għaliex bħalma għedt din hija evoluzzjoni, pero` hija magħmula minn nies ta' ċerta enerġija, u għandi tama -  hemm ukoll bord li qed jikkontrolla - li f'qasir żmien naħseb jagħti r-riżultati pożittivi.  Pero` jekk nieħu xi direttiva jiena nkun nista' nitlob progress report u forsi għada pitgħada nkun nista' nirrapporta anke fin-next meeting lil dan il-Kumitat. Jiena intom tagħtuni s-signals, min-naħa ta' hawnhekk b'mod ġenerali u min-naħa tal-PAC aktar partikolari; ninżlu f'livelli aktar dettaljati.  Bħala eżerċizzju li qed nagħmlu bħalissa, qed nagħmlu performance audit anke fuq il-quality service charters, biex naraw ħadux ir-rotta ...  

  THE CHAIRMAN: Ippermettili ninterrompik.  Issejħet division fil-Kamra li tittieħed minn hawn u 20 minuta oħra.  Naħseb li nistgħu nkomplu 10 minuti oħra imbagħad nissospendu u nkomplu wara.

  IS-SUR JOSEPH G. GALEA: Qegħdin nagħmlu studju preliminarju fuq quality service charters, nafu li l-Gvern impenja ruħu li jintroduċihom across the board, u nafu wkoll li jekk kemm-il darba dawn għandhom introduzzjoni soda u qawwija, allura jkunu effettivi u kemm jista' jkun aħna qegħdin niddiskutu r-rapporti li qegħdin nibnu pjuttost ta' inkoraġġiment, pjuttost proattivi milli se nippruvaw ngħidulhom li għadhom lura jew li m’humiex jagħmlu “dan” jew “l-ieħor” biex dak li jkun, apparti li jagħmel ix-xogħol u jgħid li hu happy, jekk hemm xi ħaġa li nistgħu ngħinuh aħna, inkunu qegħdin nagħmlu d-doveri tagħna aħna wkoll.  

  Bħalissa għandna żewġ rapporti oħra għaddejjin, wieħed fuq l-environment area, qed naraw l-area ta' l-environment bħala direttorat fix-xogħol tal-kampanja, x'inhu jagħmel bħala tindif u anke bini u tiswija ta' rubble walls, ħadna eżerċizzju ad hoc u qed nippruvaw minflok immorru għall-kbir għax m'għandniex esperjenza u m'għandniex nies min jagħmilhom, qed immorru għal eżerċizzji li r-risk element tagħhom m'huwiex żgħir imma m'huwiex daqshekk kbir li lilna jtellifna l-perspettiva tax-xogħol kollu.  U barra li għandna nies qegħdin jittrenjaw anke professjonalment fuq il-linja ta' kostruzzjoni u civil engineering, qed jieħdu fil-prattika mbagħad, dak li qed naraw nagħmlu ċertu testing u naraw quality assurance as well.  

  THE CHAIRMAN:  Ippermettili mistoqsija żgħira.  Dawn ir-rapporti li huma parti mill-eżerċizzju ta' l-audit, qed  torbtuhom ukoll mal-value for money?  

  IS-SUR JOSEPH G. GALEA: Prinċipalment dawn huma value for money reports biex naraw il-gvern, il-flus li nvesta, bejn pagi u bejn materjal, huwiex jieħu l-value for money għal dak li nefaq.  

  THE CHAIRMAN:  Xtaqt nirreġistra l-fatt li dawn huma fil-fatt rapporti ta’ value for money.

  IS-SUR JOSEPH G. GALEA: Rapporti oħrajn, li l-liġi għalkemm hija encompassing, għandi fejn nikkonċentra biżżejjed biex nagħti daqsxejn. ...  

  ONOR. CARMELO MIFSUD BONNICI:  U dwar il-librerija?

  IS-SUR JOSEPH G. GALEA:  Iva, dwar il-librerija, għandi pjaċir ngħid li issa qabdet rotta aktkar mgħaġġla u aktar strutturata billi rnexxielna għandna l-indexing ta’ li kellna kollu u fosthom għandna rapporti mill-Ingilterra, mill-Awstralja, minn New Zealand, mill-Amerika, minn Sweden u other English speaking countries u oħrajn.  Barra minn hekk, peress li qed inħajru nies li jistudjaw kemm għall-MIA u għandna wieħed qiegħed għall-MBA, qed iħallaslu l-uffiċċju, u hemm oħrajn li qed jagħmlu xi kors ta' l-A level, eċċ., qed nitlobhom listi ta' text books rakkmandati u anke text books li m'humiex rakkmandati, u aħna nixtruhom għal-librerija, pero` sintendi jistgħu jissellfu.  

  Meta qed inħallsu l-istudju fl-Universita` m'aħniex inħallsu l-kotba għaliex għamilna kondizzjoni li jekk kemm-il darba jien se nħallas il-kotba, il-kotba trid tirritornahom lejn l-uffiċju biex jintużaw u dak li jkun qed jagħmel kors, ċerti kotba jippreferi jżommhom għandu, pero` ngħidlek li qed nibnu mhux ħażin u anke, on a smaller scale -  għaliex irridu nittrejnjaw lil xi ħadd – librerija ta’ instructive videos.  Irridu lil xi facilitator biex kemm jista' jkun jgħinu biex tieħu l-aħjar; minflok toqgħod tara x'inhu għaddej fuq l-iscreen biss, inti qed tara u għalhekk tkun aktar effettiv.  

   Rigward iż-żieda fl-ispiża tal-konsulenza rrid ngħid li dan l-aktar li hu dovut minħabba x-xogħol li nirrikjedu mingħand il-private sector auditors in so far tal-value for money audits tal-local councils li huwa very expensive.  Ma bdejnihomx minn issa għaliex skond il-liġi ta' l-istess local government, suppost li għandhom benchmarking u dan il-benchmarking għadu ma sarx.  (Interruzzjonijiet) Min-naħa tad-direttorat tal-local councils.  Huma qed jieħdu konsulenza, apparentement it is a slow process.  

  ONOR. CARMELO MIFSUD BONNICI:  Konsulenza f'liema sens?

  IS-SUR JOSEPH G. GALEA:  Biex  jagħmlu benchmarking fix-xogħol involved fil-local councils: Jekk inhu xogħol ta' manutenzjoni eċċ., dawk iridu jistabbilixxu ċerti benchmarks.  Jekk inqabbad value for money, se jkun konċett yours against mine mentri jekk ikun hemm dawn il-benchmarking li huma stabbiliti fuq in-normi professjonali u internazzjonali … 

  ONOR. CARMELO MIFSUD BONNICI:  Meta jiġu stabbiliti dawn ifissru riduzzjoni fl-ispiża tal-konsulenza jew żieda fl-ispiża tal-konsulenza?

  IS-SUR JOSEPH G. GALEA:  Min-naħa ta' l-uffiċċju tiegħi, jekk ma jkunx hemm dawn il-benchmarking, l-eżerċizzju lil min inkun se nħallas ma jkunx ... Ġralna hekk fil-passat l-istess ministeru speċi ma tantx ra valur fin-nefqa li konna għamilna l-ewwel darba li għamilna l-value for money.  Issa qed noqogħdu attenti li jekk ir-requirements li tesiġi minnhom il-liġi ma jkunux f'posthom, jiena ma rridx inneffaq flus il-gvern billi ndaħħlu value for money li ma jkollux ir-riżultati li wieħed jistenna.  

  THE CHAIRMAN:  Aħna li rridu nagħmlu huwa li napprovaw l-estimi għas-sena finanzjarja kurrenti li qegħdin fiha, 2001, għandna wkoll ir-rapport ta' l-awdituri, il-KPMG li kienju ġew innominati, approvati minn dan il-Kumitat biex jagħmlu l-audit u għandna r-rapport għas-sena finanzjarja li għalqet fil-31 ta' Diċembru tas-sena 1999, imbagħad irridu nerġgħu nikkonfermaw mill-ġdid in-nomina ta' l-awditur għan-NAO għaliex skond il-liġi dan irid isir minn dan il-Kumitat.  

ESTIMI TA’ L-UFFIĊĊJU NAZZJONALI TAL-VERIFIKA GĦAS-SENA 2001

  THE CHAIRMAN:  Nistaqsi lill-Membri tal-Kumitat jekk għandhomx xi mistoqsijiet jew xi punti partikolari relatati ma' dawn id-dokumenti li aħna rridu napprovaw.  Il-Ministru tal-Finanzi.

  ONOR. JOHN DALLI:  Jiena punt wieħed biss għandi għaliex jidher li l-ispejjeż kienu contained mal-budget li kien hemm.  Fil-fatt jekk wieħed iżomm l-istess trend fl-2001 għall-2000, għaliex l-Awditur Ġenerali qed jistennew l-virement ta’ Lm700,000 biex imbagħad se jerġa' jispiċċa b'excess ta' 'l fuq minn Lm180,000 meta tieħu kollox ma’ kollox.  Jien naħseb li jekk dan jitnaqqas għal Lm500,000 m'għandniex għalfejn ikollna l-flus għand l-Awditur Ġenerali filwaqt li l-pajjiż ikun qed jissellef b'imgħax biex dawk il-flus il-bank iżommhom hemm.  

  IS-SUR JOSEPH G. GALEA:  L-ewwelnett irrid inserraħ ras il-Ministru tal-Finanzi għaliex għadni naħseb bħal meta kont il-Finanzi.  Aħna l-flus ma niġbruhomx kollha; niġbdu as and when required.  It-tieni nett, meta jifdlilna minn tas-sena l-oħra dawk sintendi konna rranġajna mal-Finanzi minflok nerġgħu ngħadduh ...

  ONOR. JOHN DALLI:  Tieħdu as and when required imma still għandkom bilanċi fil-bank sostanzjali. Jien qed ngħid – u din qed nagħmluha ma’ ħafna nies – li m’għandniex ikollna dawk il-bilanċi fil-bank għaliex dawk tkun qed tieħu interess żgħir fuqhom filwaqt li l-gvern li għaddielek dawk il-flus qed jissellifhom b'interessi akbar.  Allura dan ma jagħmilx sens; irridu nżommu bilanċ raġonevoli.  Jien naħseb li l-Awditur m’għandux ikollu bilanċ ta’ Lm200,000 l-bank.

  IS-SUR JOSEPH G. GALEA:  Le, qatt ma jkollna dak il-bilanċ.  Dak b'arranġament, għaddejnihom fl-aħħar imbagħad nagħmlu l-ewwel two quarters ma niġbdux flus.  

  ONOR. JOHN DALLI:  Allura hekk mod ieħor, pero` l-importanti huwa li the point has been made.

  THE CHAIRMAN:  Mela jiena nista' nistaqsi lill-Membri tal-Kumitat jekk nistgħux napprovaw l-estimi għas-sena preżenti, is-sena finanzjarja 2001.  (Onor. Membri:  Iva)

L-estimi ġew approvati.

   THE CHAIRMAN:  Nistaqsi issa jekk il-Kumitat jerġax jikkonferma lill-KPMG bħala l-awdituri ta' l-NAO.  (Onor. Membri:  Iva)

  Hawn qbil li nirrapporta lill-Kamra l-progress tad-deċiżjonijiet meħudin f'dan il-Kumitat? (Onor. Membri:  Iva)  Nirringrazzjakom. 

Fit-8:17p.m. il-Kumitat aġġorna.

